
Irailak 21, 2025

Nagore 
Irazustabarrena 
Uranga

Nagyrev (Austro-hungariar Inpe-
rioa), 1911. Zsuzsanna Fazekas 
emagina hungariar herrixkara iri-

tsi zen. Bere egitekoaz gain, medikuntza, 
kimika eta beste alor askotako oinarriz-
ko ezagutzak zituenez, eta Nagyreven ez 
medikurik eta ez apaizik ez zegoenez, 
berehala eragin handia izaten hasi zen 
herrixkan, nagusiki emakumeen artean. 
18 urte geroago, 1929ko uztailaren 
19an, polizia Fazekasen bila joan ze-
nean, emaginak bere buruaz beste egin 
zuen artsenikoa hartuta.

Emagina ezin zuten epaitu, baina 
1929ko abenduan herriko 26 emakume 
eraman zituzten epaitegira; zortzi herio-
tzara kondenatu zituzten, eta gainerakoei 
kartzela zigorra ezarri zieten. Gutxik jo 
zuten beren burua erruduntzat eta inork 
ez zuen motiborik azaldu.

Geza Cseh mediku eta historialariaren 
ustez, hainbat arrazoik bultzatu zituz-
ten pozoiketak: “Pobrezia, kodizia, as-
perdura... Zenbait txostenen arabera, 
Lehen Mundu Gerran, errusiar gerra 
presoak eraman zituzten herrira fron-
tean zeuden gizonen lana egitera, eta 
herriko emakume askok maitaletzat 
hartu zituzten. Gerra amaitzen eta gi-
zonak itzultzean, emakume haiek, bata 
bestearen atzetik, zerbait egitea eraba-
ki zuten”.

Baina Csehren hipotesia bertan behe-
ra uzten dute, batetik, kronologiak –ar-
tseniko arrasto zaharrenak 1911koak 
dira, gerra amaitu baino urte batzuk 

lehenagokoak– eta lekuko zuzenen testi-
gantzek. Maria Gunya Nagyreven jaio eta 
hazi zen, eta 2006an BBCko dokumental 
batean kontatu zituen han bizitakoak 
eta entzundakoak. “Gure herrian gizo-
nezkoek emazteak jipoitu eta bortxatu 
ohi zituzten. Tratu txarrak ohikoak eta 
oso larriak ziren, eta orduan ez zegoen 
dibortziorik eta tratu txar horiek salatze-
ko aukerarik”.

1950eko hamarkadan, Ferenc Gyorg-
yev historialariak herriko agure baten tes-
tigantza jaso zuen. Haren arabera, “emaz-
teak aspaldi hasi ziren senarrak hiltzen”, 
Fazekas herrira iritsi baino lehen. Eta 

badirudi, hilketak ez zirela Nagyrevera 
mugatu. Handik hurbil dagoen Tyszakurt 
hirian ere artseniko arrastoak topatu zi-
tuzten hainbat gizonezkoren gorpuetan, 
baina kasu horiek ez zituzten sekula argi-
tu. Zenbait estimazioren arabera, guztira 
300 bat gizonezko hil zituzten emazteek 
inguru haietan. 

Indarkeria endemikoari erantzute-
ko muturreko neurriak hartu zituzten 
emakume haiek eta, Maria Gunya leku-
koaren arabera, neurriak eraginkorrak 
izan ziren nolabait: “Pozoitzeen ondoren, 
gizonek emazteekiko zeukaten jarrerak 
hobera egiten zuen nabarmen”. 

Nagyreveko emakume 
pozoitzaileak

Endogmia Ebroren bailaran
Zaragozako unibertsitateko ikerlari talde 
batek Castellets (Mequinensa, Zaragoza) 
aztarnategian ehortzitako 25 indibiduo-
ren DNA aztertu dute, eta emaitzak Com-
munications Biology aldizkarian argitara-
tu dituzte.

Brontze Aro amaierako komunitate ho-
rren familia egiturei buruzko informazioa 

eman du ikerlanak, eta praktika endogami-
koak ere bazituztela agerian utzi du. Marina 
Bretos ikerlanaren buruaren hitzetan, “lan 
honen helburua etorkizuneko ikerlaneta-
rako konparaketa oinarri izatea ere bada, 
garaiko komunitateak nola nahasten zi-
ren ulertzeko”. Edo, zenbait kasutan, nola 
nahasten ez ziren ulertzeko. 

